
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar

muhofazalovchi qurilish tizimlari

08.00.01 – Iqtisodiyot nazariyasi

08.00.04 – Qishloq xo‘jaligi iqtisodiyoti

08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada ESG (environmental, social and governance) tamoyillarining mamlakatlar iqtisodiy 
rivojlanishi hamda kompaniyalar faoliyatiga ta’siri nazariy jihatdan tahlil qilingan. Globallashuv sharoitida barqaror iqtisodiy 
o‘sish faqat makroiqtisodiy ko‘rsatkichlar bilan emas, balki atrof-muhitni muhofaza qilish, ijtimoiy barqarorlikni ta’minlash 
va samarali boshqaruv institutlarini shakllantirish bilan chambarchas bog‘liqligi asoslab berilgan. Shuningdek, maqolada 
ESG siyosatlarining qisqa va uzoq muddatli iqtisodiy ta’siri makro va mikro darajada tahlil qilinib, ESG tamoyillariga amal 
qilish dastlab qo‘shimcha xarajatlarni talab qilishi, biroq vaqt o‘tishi bilan mehnat unumdorligi, investitsion jozibadorlik va 
iqtisodiy barqarorlikni oshirishi batafsil yoritilgan. Tadqiqot natijalari ESG yondashuvi uzoq muddatda ham mamlakatlar, 
ham biznes subyektlari uchun barqaror va intensiv iqtisodiy o‘sishni ta’minlashda muhim omil ekanligini ko‘rsatadi.

Kalit so‘zlar: ESG, barqaror iqtisodiy rivojlanish, iqtisodiy o‘sish, atrof-muhit siyosati, ijtimoiy barqarorlik, korporativ 
boshqaruv, investitsion jozibadorlik, kompaniyalar samaradorligi.
Abstract. This article provides a theoretical analysis of the impact of ESG (environmental, social and governance) 
principles on countries’ economic development and corporate performance. It substantiates that, under conditions of 
globalization, sustainable economic growth depends not only on macroeconomic indicators but is also closely linked to 
environmental protection, the maintenance of social stability, and the establishment of effective governance institutions. 
In addition, the article examines the short-term and long-term economic effects of ESG policies at both macro- and 
micro-levels, emphasizing that compliance with ESG principles may initially require additional costs; however, over time 
it contributes to increased labor productivity, enhanced investment attractiveness, and greater economic resilience. The 
research findings demonstrate that the ESG approach is a key factor in ensuring sustainable and intensive economic 
growth for both countries and business entities in the long run.

Keywords: ESG, sustainable economic development, economic growth, environmental policy, social stability, corporate 
governance, investment attractiveness, corporate performance.
Аннотация. В данной статье теоретически анализируется влияние принципов ESG (environmental, social 
and governance) на экономическое развитие стран и деятельность компаний. Обосновано, что в условиях 
глобализации устойчивый экономический рост определяется не только макроэкономическими показателями, но 
и уровнем охраны окружающей среды, обеспечением социальной стабильности и формированием эффективных 
институтов управления. Также в статье на макро- и микроуровне рассматривается краткосрочное и долгосрочное 
экономическое воздействие ESG-политик, при этом подчёркивается, что соблюдение ESG-принципов на 
первоначальном этапе может требовать дополнительных затрат, однако в долгосрочной перспективе способствует 
повышению производительности труда, инвестиционной привлекательности и экономической устойчивости. 
Результаты исследования свидетельствуют о том, что ESG-подход является важным фактором обеспечения 
устойчивого и интенсивного экономического роста как для стран, так и для бизнес-субъектов в долгосрочной 
перспективе.

Ключевые слова: ESG, устойчивое экономическое развитие, экономический рост, экологическая политика, 
социальная стабильность, корпоративное управление, инвестиционная привлекательность, эффективность 
компаний.

K I R I S H
So‘nggi yillarda jahon iqtisodiyotida barqaror rivojlanish konsepsiyasi ustuvor yo‘nalishlardan biriga aylandi 

hamda intensiv iqtisodiy o‘sish va uning uzoq muddatli barqarorligini ta’minlash masalasi alohida ahamiyat 
kasb etmoqda. An’anaviy iqtisodiy yondashuvlarda iqtisodiy rivojlanish asosan yalpi ichki mahsulot hajmi, 
investitsiyalar oqimi va ishlab chiqarish samaradorligi kabi ko‘rsatkichlar orqali baholangan bo‘lsa, hozirgi 
bosqichda bu mezonlar yetarli emasligi tobora yaqqol namoyon bo‘lmoqda. Iqlim o‘zgarishi, resurslar tanqisligi, 
ijtimoiy tengsizlik va korporativ boshqaruvdagi kamchiliklar iqtisodiy tizimlarning barqarorligiga jiddiy tahdid 
solmoqda.

Mazkur sharoitda ESG (Environmental, Social and Governance) tamoyillari iqtisodiy rivojlanishning 
muqobil va kompleks yondashuvi sifatida shakllandi. ESG konsepsiyasi atrof-muhitni muhofaza qilish, ijtimoiy 
mas’uliyat va samarali korporativ boshqaruvni iqtisodiy qarorlar qabul qilish jarayoniga integratsiya qilishni 
nazarda tutadi. Ushbu tamoyillar nafaqat alohida kompaniyalar faoliyatida, balki butun mamlakatlar miqyosida 
iqtisodiy siyosatni shakllantirishda muhim omilga aylanmoqda.

ESG tamoyillarining iqtisodiy rivojlanishga ta’siri ikki darajada — makro va mikro darajada namoyon 
bo‘ladi. Makro darajada ESG siyosatlari milliy iqtisodiyotning barqarorligi, investitsion muhit, mehnat bozorining 
sifati va institutsional rivojlanish bilan bevosita bog‘liq. Mikro darajada esa ESG tamoyillariga amal qilish 
kompaniyalarning moliyaviy natijalari, raqobatbardoshligi, risklarni boshqarish darajasi va uzoq muddatli qiymat 
yaratish qobiliyatiga sezilarli ta’sir ko‘rsatadi. Shu sababli ESG tamoyillarining iqtisodiy rivojlanish va korporativ 
faoliyatga ta’sirini tizimli tahlil qilish ilmiy va amaliy jihatdan muhim ahamiyatga ega. Mazkur maqolaning asosiy 
maqsadi ESG tamoyillarining makro va mikro darajadagi iqtisodiy ta’sirini nazariy tomondan tahlil qilishdan 
iborat.

M A V Z U G A  O I D  A D A B I Y O T L A R  S H A R H I
ESG tamoyillarining iqtisodiy rivojlanish va korporativ faoliyatga ta’siri masalasi so‘nggi yillarda iqtisodiy 

va moliyaviy tadqiqotlarning muhim yo‘nalishlaridan biriga aylandi. Mavjud ilmiy adabiyotlar asosan ESG 
ko‘rsatkichlarining makroiqtisodiy o‘sish, institutsional barqarorlik hamda kompaniyalar moliyaviy va nomoliyaviy 
samaradorligi bilan o‘zaro bog‘liqligini tahlil qilishga qaratilgan.

Makroiqtisodiy darajadagi tadqiqotlar ESG va iqtisodiy o‘sish o‘rtasidagi uzoq muddatli bog‘liqlikni asoslab 
beradi. Jumladan, 2022-yilda Diaye, Ho va Oueghlissi tomonidan amalga oshirilgan panel kointegratsiya tahlili 
ESG ko‘rsatkichlarining iqtisodiy o‘sish bilan uzoq muddatli barqaror aloqaga ega ekanligini ko‘rsatadi.

Mikro darajadagi adabiyotlar ESG tamoyillarining korporativ moliyaviy barqarorlik va risklarni boshqarishdagi 
roliga e’tibor qaratadi. Gao va hammualliflar 2025-yilda ESG ko‘rsatkichlari yuqori bo‘lgan kompaniyalarda 
bankrotlik riski pastroq ekanligini aniqlagan. ESGning moliyaviy resurslarga kirish imkoniyatlariga ta’siri Arnone 
va hammualliflar 2024-yilda olib borgan tadqiqotida yoritilgan.

Shuningdek, Rastogi va hammualliflar 2025-yilda barqaror moda sohasida o‘tkazilgan tadqiqot asosida 
ESG amaliyotlari iste’molchilar xulq-atvoriga ijobiy ta’sir ko‘rsatishini hamda brendga bo‘lgan ishonchni 
mustahkamlashini aniqlagan.

T A D Q I Q O T  M E T O D O L O G I YA S I
Mazkur tadqiqotda ESG tamoyillarining umumiy iqtisodiy rivojlanish va korporatsiyalar faoliyatiga ta’siri 

asosan nazariy yondashuv asosida yoritilgan. Tadqiqot metodologiyasi konseptual va mantiqiy tahlilga tayangan. 
Ushbu nazariy yondashuvlar yordamida ESG tamoyillarining makro darajada iqtisodiy barqarorlik, investitsion 
muhit va institutsional rivojlanishga, mikro darajada esa korporatsiyalarning samaradorligi, risklarni boshqarish 
va uzoq muddatli qiymat yaratish qobiliyatiga ta’siri izohlangan. Shuningdek, umumlashtirish va mantiqiy 
xulosa chiqarish usullari orqali mavjud ilmiy adabiyotlarda ilgari surilgan nazariy qarashlar tizimlashtirilib, ESG 
yondashuvining iqtisodiy rivojlanish va korporativ faoliyatdagi o‘rni konseptual jihatdan asoslab berilgan.

T A H L I L  V A  N A T I J A L A R
Bugungi globallashuv sharoitida mamlakatlarning barqaror rivojlanishi faqat iqtisodiy ko‘rsatkichlar bilan 

emas, balki atrof-muhitni muhofaza qilish, ijtimoiy adolatni ta’minlash va samarali davlat boshqaruvini yo‘lga 
qo‘yish darajasi bilan ham belgilanadi. Ushbu uch yo‘nalish birgalikda ESG (environmental – atrof-muhit, 
social – ijtimoiy, governance – boshqaruv) omillari deb ataladi va so‘nggi yillarda uzoq muddatda mamlakatlar 
iqtisodiy o‘sishini tushuntiruvchi muhim omillardan biri sifatida e’tirof etilmoqda1.

1	 Diaye, M. A., Ho, S. H., & Oueghlissi, R. (2022). ESG performance and economic growth: a panel co-integration analysis. Empirica, 
49(1), 99-122.

ESG ko‘rsatkichlari yuqori bo‘lgan mamlakatlar tabiiy resurslardan oqilona foydalanadi, aholining 
farovonligini oshirishga qaratilgan siyosatlarni izchil amalga oshiradi hamda samarali institutlarga ega bo‘ladi. 
Bunday sharoitda iqtisodiy resurslar samarali taqsimlanadi, mehnat unumdorligi oshadi va iqtisodiy o‘sish 
barqarorlashadi. Ayniqsa, samarali ekologik siyosatlar sog‘liqni saqlash xarajatlarini kamaytirishi, ijtimoiy 
barqarorlik esa iqtisodiy beqarorlik xavfini pasaytirishi iqtisodiy o‘sishda muhim hisoblanadi.

Shu bilan birga, ilmiy adabiyotlarda ESG omillarining iqtisodiy o‘sishga ta’siri borasida yagona fikr mavjud 
emas. Ba’zi tadqiqotlarda ESG tamoyillariga asoslangan siyosat iqtisodiy o‘sishni rag‘batlantirishini aniqlangan 
bo‘lsa2, boshqa tadqiqotlar uning qisqa muddatda iqtisodiy faollikka ta’siri sezilarli emasligi hattoki iqtisodiy 
o‘sishga salbiy ta’siri borligini ko‘rsatgan3. Buning asosiy sababi shundaki, ekologik standartlarning kuchaytirilishi 
yoki ijtimoiy majburiyatlarning kengaytirilishi dastlab qo‘shimcha xarajatlarni talab qiladi. Masalan, energiya 
iste’molini cheklash yoki an’anaviy energiya manbaidan qimmatroq, ammo toza texnologiyalarga o‘tish qisqa 
muddatda ishlab chiqarish tannarxini oshirishi mumkin.

ESG omillarining iqtisodiy o‘sishga ta’sirini faqat qisqa muddatli nuqtayi nazardan baholash to‘liq manzara 
bermaydi. ESG siyosatlari o‘z tabiatiga ko‘ra uzoq muddatli maqsadlarga yo‘naltirilgan bo‘lib, ularning samarasi 
vaqt o‘tishi bilan ko‘rinadi. Masalan, atrof-muhitni muhofaza qilishga qaratilgan siyosatlar bugun xarajat talab 
qilsa-da, kelajakda sog‘lom mehnat resurslari va kamroq ekologik zarar orqali iqtisodiy foyda keltiradi. Xuddi 
shuningdek, korrupsiyaning kamayishi yoki boshqaruv sifatining yaxshilanishi darhol natija bermasligi mumkin, 
biroq uzoq muddatda investitsiyalar va iqtisodiy faollikni oshiradi.

Endogen o‘sish nazariyasiga ko‘ra, iqtisodiy rivojlanish nafaqat kapital va mehnat hajmiga, balki bilim, 
inson kapitali, innovatsiya va institutlar sifatiga bog‘liq. Ushbu omillarning barchasi esa bevosita ESG tamoyillari 
bilan chambarchas bog‘liq hisoblanadi. Shu sababli, ESG ko‘rsatkichlari yuqori bo‘lgan mamlakatlar uzoq 
muddatda yuqoriroq va barqarorroq iqtisodiy o‘sishga erishish imkoniyatiga ega bo‘ladi. Empirik tadqiqotlar 
ham bu xulosani tasdiqlagan holda, ekologik siyosatlar mehnat unumdorligini oshirishi, ijtimoiy tengsizlikning 
kamayishi esa uzoq muddatda iqtisodiy barqarorlikni kuchaytirishi aniqlangan4.

So‘nggi yillarda barqaror rivojlanish konsepsiyasi nafaqat davlatlar darajasida, balki tijorat kompaniyalari 
faoliyatida ham muhim talabga aylanib bormoqda. Atrof-muhitni muhofaza qilish, ijtimoiy mas’uliyat va samarali 
boshqaruv tamoyillarini o‘z ichiga olgan ESG yondashuvi bugungi kunda kompaniyalar faoliyatini baholashda 
moliyaviy ko‘rsatkichlar bilan bir qatorda asosiy mezon sifatida qaralmoqda. Investorlar, moliyaviy institutlar, 
regulyatorlar va iste’molchilar kompaniyalardan ESG tamoyillariga tobora ko‘proq rioya qilishni talab qilmoqda.

Mikro darajada qaraganda kompaniyalarda ESG tamoyillarining joriy etilishi birinchi navbatda risklarni 
boshqarish bilan bog‘liq. Atrof-muhitga zarar yetkazuvchi faoliyat ekologik jarimalar, sud xarajatlari va global 
bozorda kompaniya imidjini yo‘qotishlarga olib kelishi mumkin. ESG standartlariga amal qiluvchi kompaniyalar 
esa ekologik, ijtimoiy va boshqaruv bilan bog‘liq risklarni oldindan kamaytirish orqali o‘z faoliyatining 
barqarorligini ta’minlaydi. Natijada, bunday kompaniyalar bozor sharoitidagi keskin o‘zgarishlarga nisbatan 
barqarorliligi bilan ajralib turadi5.

Iqtisodiy samaradorlik nuqtayi nazaridan, ESG tamoyillari kompaniyalar xarajatlari va daromadlariga 
ikki yo‘l orqali ta’sir qiladi. Qisqa muddatda ekologik toza texnologiyalarga o‘tish, mehnat sharoitlarini 
yaxshilash yoki boshqaruv tizimlarini isloh qilish qo‘shimcha xarajatlarni talab etishi mumkin. Shuning uchun 
ayrim kompaniyalar ESGni darhol foyda keltiruvchi omil sifatida qabul qilmaydi. Biroq uzoq muddatda ushbu 
investitsiyalar resurslardan samarali foydalanish, energiya tejamkorligi, mehnat unumdorligining oshishi va 
operatsion yo‘qotishlarning kamayishi orqali ijobiy iqtisodiy natijalarni ta’minlaydi.

ESG tamoyillarining muhim iqtisodiy samaralaridan yana biri kompaniyalarning moliyaviy resurslarga kirish 
imkoniyatining kengayishidir. Bugungi kunda ko‘plab investorlar va banklar investitsiya qarorlarini qabul qilishda 
ESG reytinglarini inobatga oladi. ESG ko‘rsatkichlari yuqori bo‘lgan kompaniyalar uchun kapital narxi pastroq 
bo‘lishi, kredit olish shartlari osonlashishi va uzoq muddatli investorlar uchun jozibador bo‘lishi kuzatiladi. Bu 
holat kompaniyalarning investitsion faolligini kuchaytirib, iqtisodiy o‘sishga xizmat qiladi6.

Ijtimoiy omillar ham kompaniyalar faoliyatida muhim ahamiyat kasb etadi. Xodimlar xavfsizligi, mehnat 
sharoitlari va teng imkoniyatlarni ta’minlash kadrlar almashinuvi darajasini pasaytiradi, malakali ishchi kuchini 
jalb qilishni osonlashtiradi hamda ichki motivatsiyani oshiradi. Natijada, inson kapitalining sifati yaxshilanib, 

2	 Mohd Daud, S. N., Ghazali, N. S., & Mohammad Ismail, N. H. (2024). ESG, innovation, and economic growth: an empirical evidence. 
Studies in Economics and Finance, 41(4), 845-870.

3	 Hassani, B. K., & Bahini, Y. (2022). Relationships between ESG Disclosure and Economic Growth: A Critical Review. Journal of Risk 
and Financial Management, 15(11), 538. https://doi.org/10.3390/jrfm15110538

4	 Abdijalil o‘g‘li, M. S. (2024). SAMARALI INSTITUTLARNI RIVOJLANTIRISH TO ‘G ‘RIDAN-TO ‘G ‘RI XORIJIY INVESTITSIYALARNI 
JALB QILISHNING MUHIM OMILI SIFATIDA. Scientific Journal of Actuarial Finance and Accounting, 4(02), 203-211. 

5	 Gao, B., Liu, H., Tong, S., & Jin, Y. (2025). Does ESG Performance Reduce Bankruptcy Risk? International Journal of Financial 
Studies, 13(4), 221. https://doi.org/10.3390/ijfs13040221 

6	 Arnone, M., Laureti, L., Costantiello, A., Anobile, F., & Leogrande, A. (2024). The Access to Credit in the Context of the ESG 
Framework at Global Level.

kompaniyaning ishlab chiqarish va innovatsion salohiyati ortadi. Shu bilan birga, iste’molchilarning ekologik va 
ijtimoiy mas’uliyatli mahsulotlarga bo‘lgan talabi ortib borayotgani ESG tamoyillariga amal qiluvchi kompaniyalar 
uchun bozor ustunligini yaratadi7.

Boshqaruv omillari esa kompaniyalarning uzoq muddatli barqarorligi uchun hal qiluvchi ahamiyatga ega. 
Shaffoflik, hisobdorlik va korporativ boshqaruvning kuchli tizimi korrupsiya va samarasiz qarorlar qabul qilish 
ehtimolini kamaytiradi. Bu esa investorlar ishonchini oshiradi va kompaniya qiymatining barqaror o‘sishiga 
zamin yaratadi.

Kengroq iqtisodiy nuqtayi nazardan qaralganda, kompaniyalar tomonidan ESG tamoyillarining ommaviy 
joriy etilishi butun iqtisodiyot uchun ijobiy ta’sir ko‘rsatadi. Resurslardan samarali foydalanish va ekologik 
zararlarning kamayishi sog‘liqni saqlash xarajatlarini pasaytiradi. Ijtimoiy mas’uliyatli biznes amaliyotlari esa 
daromadlar tengsizligini yumshatib, ijtimoiy barqarorlikni mustahkamlaydi. Samarali korporativ boshqaruv esa 
moliyaviy inqirozlar va tizimli xatarlar ehtimolini kamaytiradi.

X U L O S A  V A  T A K L I F L A R
Xulosa qilib aytganda, ESG tamoyillari nafaqat davlatlar siyosatining, balki tijorat kompaniyalari 

strategiyasining ham ajralmas qismiga aylanmoqda. Uzoq muddatda ESG ko‘rsatkichlari yuqori bo‘lgan 
mamlakatlar barqaror, intensiv va raqobatbardosh iqtisodiy o‘sishga erishadi. Shu sababli, hukumatlar 
tomonidan ESG omillarini iqtisodiy rivojlanish strategiyasining muhim tarkibiy qismi sifatida ko‘rish maqsadga 
muvofiq hisoblanadi.

Kompaniyalar nuqtayi nazaridan qaraganda, ESGni joriy etish qisqa muddatda ma’lum qo‘shimcha 
xarajatlarni talab qilsa-da, uzoq muddatda u kompaniyalar uchun barqaror foyda, yuqori raqobatbardoshlik 
va pastroq risk darajasini ta’minlaydi. Shu bilan birga, kompaniyalar tomonidan ESG tamoyillarining keng 
qo‘llanilishi umumiy iqtisodiy o‘sish, barqarorlik va kelajak avlodlar manfaatlarini ta’minlashga xizmat qiladi.

